
ABSTRACT

Variant readings (¢ira 'az) of the Qur’an are conventionally studied within
the disciplines of grammar, recitation science, and jurisprudence, while
their theological dimension remains comparatively understudied. This
article examines how Fakhr al-Din al-Razi (d. 606H/1210 CE) deploys
divergent gird’at as a site of theological reasoning in his exegesis of Sarat
al-Baqara 9-10. Focusing on the disputed reading yukhadi ‘una (they
mutually deceive), read by three of the seven canonical readers (Nafi*, Ibn
Kathir and Abt ‘Amr), against yakhda ina (they deceive), read by the

O This article was submitted on: 09/08/2026 and accepted for publication on: 26/10/2026.

! Department of Usuluddin and Da’wah, Academy of Islamic Studies, Universiti

Malaya. (corresponding author)

Email: razif@um.edu.my

Department of Usuluddin and Da’wah, Academy of Islamic Studies, Universiti

Malaya. (corresponding author)

Email: smhilmi@um.edu.my

3 Department of Al-Quran & Al-Hadith, Academy of Islamic Studies, Universiti
Malaya.

Email: imtiaz_alhuffaz@um.edu.my

Department of Usuluddin and Da’wah, Academy of Islamic Studies, Universiti
Malaya.
Email: khairulnaim@um.edu.my



mailto:razif@um.edu.my
mailto:smhilmi@um.edu.my
mailto:imtiaz_alhuffaz@um.edu.my
mailto:khairulnaim@um.edu.my

QURANICA, S.I.16, October 2026 Variasi Qira’at ... Mohamad Razif| 199

remaining four, together with the non-canonical (shadhdhah) reading of
Abu Haywah, the study traces how al-Razi moves from a linguistic dispute
to a properly theological question: whether mutual deception can be
predicated of God without compromising divine transcendence (zanzih).
Using close textual analysis of Mafatih al-Ghayb, the article further shows
how this reading dispute connects, within the same passage, to the
Mu "tazili-Ash‘ar1 debate on divine agency (af @l Allah) triggered by the
following verse, fa-zddahum Allihu marada. The analysis demonstrates
that, for al-Razi, gira’ar function as an active hermeneutical resource
within theological argumentation. The article contributes to Qur’anic and
kalam studies by offering a case study of the qgira’at—theology nexus and
proposes that a systematic re-reading of Mafitih al-Ghayb along these lines

may recover an underexplored dimension of al-Razi’s exegetical method.

Keywords: Qira’at; Kalim; Tanzih; Fakbr Al-Din Al-Rizi; Mafatih Al-Ghayb

ABSTRAK

Variasi bacaan al-Quran (giraz) lazimnya dikaji dalam ruang lingkup
ilmu nahu, ilmu tajwid, dan figh sedangkan dimensi akidahnya masih
kurang mendapat perhatian para sarjana. Artikel ini mengkaji bagaimana
Fakhr al-Din al-Razi (m. 606H/1210M) menggunakan perbezaan gird it
sebagai medan penghujahan akidah dalam tafsirannya terhadap Surah al-
Bagqarah, ayat 9-10. Fokus kajian ialah pertikaian bacaan yukhaidi ‘ina yang
dibaca oleh tiga daripada tujuh imam qurra’ berbanding bacaan
yakhda ‘ina, disertai bacaan shidh (ganjil) Aba Haywah untuk melihat
bagaimana al-Razi beralih daripada isu tatabahasa semata kepada persoalan
akidah yang sebenar: bolehkah konsep “saling memperdaya” dinisbahkan
kepada Allah tanpa menjejaskan kesucian-Nya? Melalui analisis teks yang
teliti terhadap Mafirih al-Ghayb, artikel ini menjejaki bagaimana
pertikaian bacaan ini terus bersambung, dalam petikan yang sama, dengan
perdebatan Mutazilah-Ash ‘ariyyah tentang perbuatan Allah (af'al Allah)
yang dicetuskan oleh ayat seterusnya, fa zadahum Allihu marada. Kajian
ini menunjukkan bahawa bagi al-Razi, gird%r turut berfungsi sebagai
mekanisme tafsiran yang aktif dalam menentukan persoalan-persoalan

akidah. Artikel ini menyumbang kepada kajian al-Quran dan akidah

dengan menawarkan satu kajian kes hubungan antara qira’at dan akidah,
dan mencadangkan bahawa pembacaan semula Mafirih al-Ghayb secara
sistematik menerusi lensa ini boleh mendedahkan satu dimensi

metodologi al-Razi yang selama ini kurang diteroka.

Kata Kunci: Qird'it; Akidah; Tanzib; Fakbr Al-Din Al-Razi; Mafitih Al-Ghayb

1. PENGENALAN

Sejak abad-abad terawal Islam, penurunan al-Quran turut diiringi sejumlah besar
cara bacaan yang diiktiraf sah dan diterima pakai secara meluas, di samping
sebilangan kecil bacaan lain yang tidak masyhur atau jarang digunakan (gira it
shidhdhah). Kedua-dua jenis bacaan ini telah lama menarik perhatian sarjana
secara berterusan (Ibn Mujahid, 1980; Ibn Jinni, 1998; Ibn al-Jazari, t.t.; S.H.
Nasser, 2012). Namun, sebahagian besar tumpuan ini baik dalam tradisi Islam
klasik mahupun kajian al-Quran moden melihat gir27z terutamanya sebagai
persoalan nahu, tajwid, atau paling jauh, figh, di mana sesuatu bacaan disebut
sekadar untuk menyelesaikan kesamaran hukum. Perhatian sistematik terhadap
fungsi akidah dalam g77i 2t masih agak terhad. Ada kemungkinan bahawa sesuatu
pertikaian gira 4t bukan sekadar keunikan linguistik, tetapi satu medan di mana
para ahli tafsir klasik merungkai persoalan sifat-sifat Allah, perbuatan-Nya, dan
kesucian-Nya.

Jurang ini amat ketara dalam kes Fakhr al-Din al-Razi (m.
606H/1210M), di mana karya tafsirnya, Mafatih al-Ghayb (turut dikenali
sebagai al-Tafsir al-Kabir), diiktiraf secara meluas sebagai contoh terunggul zfsir
bi al-ra’y (tafsiran al-Quran berasaskan akal) yang sarat dengan hujah akidah.
Kajian sarjana terhadap al-Razi sememangnya luas dan terus berkembang pesat
sebagaimana ditunjukkan oleh bibliografi menyeluruh Janos dan Attar (2023)
yang menghimpunkan keseluruhan kajian moden tentangnya. Kajian-kajian awal
seperti Ceylan (1996) menjejaki pendekatan al-Razi terhadap sifat-sifat Allah,
kebebasan berkehendak, dan kenabian merentas tafsir dan karya akidahnya,
manakala Shihadeh (2006) pula meneliti etika teleologi al-Razi sambil
memetakan perkembangan komitmennya kepada akidah Asha‘irah berbanding

penglibatannya dengan Mu‘tazilah dan aliran falsafah yang lain.

Dalam tempoh lima tahun kebelakangan ini sahaja, kajian terhadap al-
Razi telah berkembang ke pelbagai arah. Dari sudut falsafah dan metafizik,
Zamboni (2024) mengkaji perkembangan konsep sebab-akibat daripada Ibn Sina
kepada al-Razi, Adamson dan Noble (2025) meneliti kritikan al-Razi terhadap
konsep akal aktif Ibn Sina, manakala Rezakhany dan Zamboni (2025) serta
Hodjati (2024) masing-masing membahaskan teori realisme dan konsep
tasawwur dan rasdiq dalam pemikirannya. Dari sudut akidah pula, Malik (2025)
mengkaji pandangan al-Razi tentang kewujudan jin, Sirgy (2025) meneliti
pandangannya tentang kebangkitan jasad di akhirat, dan Jalajel (2026)
meletakkan al-Razi sebagai wakil ulama Asha‘irah dalam perbahasan Islam dan
sains. Malah Malik (2026) turut mengaitkan pemikiran al-Razi tentang asal usul
bahasa dengan perbahasan evolusi manusia moden. Dari sudut sejarah dan
biografi, Shihadeh (2022) mengkaji kedudukan al-Razi dalam politik dinasti
Gharid, dan Shihadeh (2025) menerbitkan buat pertama kalinya sebuah
manuskrip obituari yang mendedahkan butiran baharu tentang saat-saat akhir
hayat al-Razi. Kajian dalam bahasa Melayu turut menyumbang melalui Riswanto
dan Wan Suhaimi (2021) mengkaji persoalan penisbahan karya a/-Khalq wa al-
Ba ‘th kepada al-Razi, manakala Mohd Akib et al. (2023) pula membahaskan
konsep penciptaan jiwa menurut pemikirannya.

Namun, apabila diteliti keseluruhan kajian ini baik lama mahupun
terkini, satu corak yang konsisten kelihatan. Kajian yang menyentuh Mafizih al-
Ghayb secara langsung, seperti tinjauan Lagarde (2021) terhadap keseluruhan
kitab tafsir tersebut atau kajian Surya et al. (2025) tentang epistemologi tafsiran
mimpi dalamnya, tetap menumpukan kepada kandungan pemikiran al-Razi,
bukan kepada kaedah beliau membina hujah akidah menerusi tafsir itu sendiri.
Lebih khusus lagi, qira’at masih dilihat sebagai sekadar alat bantu bahasa semata-
mata dan bukan sebagai sebahagian daripada bentuk pemikiran akidah al-Razi.
Persoalan yang lebih khusus inilah yang cuba dijawab oleh kajian ini, iaitu
bagaimana pilihan bacaan al-Quran secara khusus digunakan sebagai satu cara
berhujah dalam permasalahan akidah.

Kajian ini menangani jurang tersebut menerusi satu kajian kes yang

terfokus pada tafsiran al-Razi terhadap Surah al-Bagarah ayat 9-10:

“Mereka hendak memperdayakan Allah dan orang-orang yang
beriman, padahal mereka hanya memperdaya dirinya sendiri,
sedang mereka tidak menyedarinya. Dalam hati mereka (golongan
yang munafik itu) terdapat penyakit (syak dan hasad dengki), maka
Allah tambahkan lagi penyakit itu kepada mereka; dan mereka pula
akan beroleh azab seksa yang tidak terperi sakitnya, dengan sebab

mereka berdusta (dan mendustakan kebenaran).”

Menurut Al-Razi (1999, 2:304): “Nafi‘, Ibn Kathir dan Abi ‘Amr
membaca ‘wa ma yukhadi ‘in’, manakala yang lain membaca yakhda ‘in’. Hujah
pihak pertama ialah keserasian lafaz supaya kata kerja kedua menyamai bentuk
kata kerja yang pertama. Hujah pihak yang lain ialah bahawa al-mukhida ‘ah
(penipuan dua hala) hanya berlaku antara dua pihak, maka sesecorang tidak
mungkin menipu dirinya sendiri secara dua hala.”

Beliau menjelaskan bahawa pada perkataan kedua ayat ini (wa ma
yakhda'ina), tiga daripada tujuh imam gurra’ iaitu Nafi', Ibn Kathir, dan Aba
‘Amr membaca yukhidi‘ iina, manakala baki empat imam qurra’ lagi membaca
yakhda ‘@na. Selain itu, pada perkataan pertama ayat ini (yukhidi‘ ana Allah) yang
sebenarnya tidak dipertikaikan oleh mana-mana daripada tujuh imam qurra’
tadi, al-Razi turut mencatatkan satu bacaan lain yang jarang digunakan (shadh),
iaitu bacaan Aba Haywah, yakhda ina Allah. Al-Razi memulakan perbincangan
dengan masalah akidah, iaitu bagaimana khidi‘ (penipuan) boleh dinisbahkan
kepada Allah, sebelum menggunakan perbezaan gira s sebagai bukti linguistik
bagi penyelesaiannya. Persoalan terasnya: bolehkah konsep “saling memperdaya”
dinisbahkan kepada Allah tanpa menjejaskan kesucian-Nya? Perbincangan al-
Razi terus membawa kepada perdebatan Mu‘tazilah dan Asha‘irah tentang
perbuatan Allah (af al Allah), yang dicetuskan oleh ayat seterusnya, fa zadahum
Allahu marada. Pertemuan antara satu perbezaan bacaan dengan satu perdebatan
akidah yang sebenar ini menunjukkan dengan jelas hujah utama artikel ini

bahawa dalam cara al-Razi mentafsir al-Quran, gir2 74t bukan hanya isu bahasa

semata-mata. la menjadi alat tafsiran di mana pandangan-pandangan akidah
yang berbeza dikemukakan, diuji, dan akhirnya diputuskan mana yang lebih
tepat.

Bertitik tolak daripada pemerhatian ini, artikel ini menetapkan tiga
objektif utama: (1) mengenal pasti dan memetakan bacaan-bacaan yang
dipertikaikan dalam Surah al-Baqarah ayat 9-10 beserta imam qurra’ yang
berkaitan; (2) menjejaki bagaimana al-Razi menggunakan perbezaan bacaan ini
untuk membina hujah berkaitan prinsip tanzih; dan (3) menunjukkan
bagaimana perbincangan tersebut bersambung terus kepada perdebatan yang
lebih luas tentang af*al Allah. Kepentingan kajian ini terletak pada dakwaannya
bahawa dalam Mafatih al-Ghayb, ilmu qira’at berfungsi bukan sekadar sebagai
pelengkap bahasa, tetapi sebagai sumber hujah akidah yang mandiri. Ini
menawarkan perspektif baharu dalam memahami metodologi tafsiran al-Razi.

Bagi memudahkan pembacaan, beberapa istilah kunci yang digunakan
dalam artikel ini perlu ditakrifkan. Qira’at merujuk kepada pelbagai cara bacaan
al-Quran yang diriwayatkan secara mutawatir daripada Nabi Muhammad %
melalui para imam qurra’ yang diiktiraf. Qird’at shadhdhah ialah bacaan yang
tidak memenuhi syarat-syarat penerimaan umum, sama ada dari segi sanad
mahupun rasm, dan hanya dipegang oleh individu tertentu. Tanzih ialah prinsip
penyucian Allah daripada sebarang sifat yang tidak sesuai dengan keagungan dan
kemuliaan-Nya. Af'al Allah merujuk kepada persoalan tentang perbuatan Allah,
khususnya sama ada Allah mencipta perbuatan hamba-hamba-Nya, yang
menjadi titik perselisihan antara mazhab Mu‘tazilah dan Asha‘irah. Kasb pula
ialah doktrin Asha‘irah tentang cara manusia “memperoleh” perbuatannya
sendiri meskipun Allah yang menciptakannya, yang menjadi asas

pertanggungjawaban moral dalam akidah Asha‘irah.

2. METODOLOGI

Kajian ini menggunakan pendekatan kualitatif berasaskan analisis teks.
Memandangkan kajian ini hanya menumpukan kepada satu petikan tafsir klasik
yang khusus, kaedah yang paling sesuai ialah membaca dan menganalisis teks itu
secara teliti. Kajian ini menawarkan satu kajian terperinci yang bertujuan
menggambarkan dan seterusnya menghujahkan satu pandangan yang lebih luas

tentang cara al-Razi mentafsir al-Quran. Sumber utama kajian ini ialah Mafirih

al-Ghayb karya Fakhr al-Din al-Razi, dipetik sepanjang kajian ini daripada edisi
cetakan Dar Ihya’ al-Turath al-‘Arabi, Beirut, tahun 1999. Petikan yang
dianalisis diambil daripada tafsiran Surah al-Baqarah, ayat 9-10, sekitar
perbincangan wa ma yukhidi ‘ina illa anfusahum. Semua petikan daripada teks
asal ini dipetik atau diringkaskan terus daripada edisi tersebut; tiada bahagian
kajian ini bergantung kepada ringkasan lain atau ingatan semata-mata tanpa

rujukan terus kepada teks.
Analisis dalam kajian ini dijalankan melalui tiga langkah:

i.  Mengenal pasti perbezaan bacaan. Bacaan yukhidi ‘ina yang dipegang
oleh tiga daripada tujuh imam qurra’, berbanding bacaan yakhda ‘ina,
bersama bacaan shddh Abu Haywah, dikenal pasti dan dikaitkan dengan
imam qurra’ tertentu (contohnya Nafi‘, Ibn Kathir) mengikut apa yang
tercatat dalam teks al-Razi sendiri. Penisbahan setiap bacaan kepada
imam qurrd’ yang berkenaan telah disahkan menerusi rujukan silang
dengan tiga kitab qira’at primer yang utama: Hujjat al-Qira Gt karya Ibn
Zanjalah, al-Hujjah fi al-Qird’at al-Sab‘ karya Ibn Khalawayh, dan a/-
Taysir karya al-Dani.

ii.  Menjejaki bagaimana hujah al-Razi berkembang. Analisis kemudian
meneliti bagaimana al-Razi beralih daripada isu tatabahasa semata-mata
kepada persoalan akidah yang lebih besar iaitu sama ada konsep “saling
memperdaya” boleh dinisbahkan kepada Allah tanpa menjejaskan
kesucian-Nya (zanzih). Perhatian khusus diberikan kepada cara al-Razi
sendiri beralih daripada satu topik ke topik lain, kerana cara beliau
menyusun perbincangan biasanya menandakan peralihan daripada isu
bahasa kepada isu akidah.

iii.  Meletakkan petikan ini dalam konteks perdebatan akidah yang lebih
besar. Akhirnya, petikan ini dibaca bersama perbincangan yang serta-
merta menyusulinya tentang fz zddahum Allihu marada, di mana al-Razi
turut membincangkan pendirian Mutazilah tentang perbuatan Allah
(af al Allah). Ini penting kerana ia membuktikan hujah utama artikel ini
bahawa perbezaan bacaan al-Quran dan perbahasan akidah di sini bukan
dua perkara berasingan yang kebetulan disebut berturutan, tetapi

memang saling berkait rapat pada pandangan al-Razi sendiri.

Artikel ini hanya menumpukan kepada satu tempat sahaja dalam al-Quran
(Surah al-Baqarah, ayat 9-10) supaya pembacaan dan analisisnya boleh dibuat
dengan lebih mendalam dan terperinci. Ia tidak cuba mengkaji setiap tempat lain
dalam Mafatih al-Ghayb di mana qirair bertemu dengan akidah dan kajian
sedemikian yang lebih menyeluruh dicadangkan sebagai hala tuju kajian akan
datang dalam bahagian Kesimpulan. Kajian ini juga tidak menilai ketulenan
sejarah atau kesahihan rantaian periwayatan (isnad) bagi bacaan-bacaan yang
dibincangkan kerana tumpuannya semata-mata kepada bagaimana al-Razi sendiri
menggunakan bacaan-bacaan ini untuk membina hujah akidahnya, tanpa

mengira status bacaan tersebut dalam kajian gird it secara umum.

3. PERBINCANGAN

3.1 Latar Belakang Fakhr Al-Din Al-Rizi

Fakhr al-Din al-Razi (m. 606H/1210M) ialah salah seorang mufassir dan
mutakallim paling berpengaruh dalam tradisi Islam, terkenal dengan karya
tafsirnya yang agung, Mafatih al-Ghayb. Digelar “Sultan al-Mutakallimin”
(Ibn Kathir, 1993, h. 778), beliau bermazhab Shafi'T dan berakidah
Ash'ari. Latar intelektual al-Razi penting untuk kajian ini kerana ia
menjelaskan mengapa beliau terdorong untuk menyelesaikan pertikaian
gira'at melalui prinsip-prinsip kalam Ash‘ari. Pendidikan awalnya
bersambung secara langsung dengan tradisi kalam Ash "ari Nisabari melalui
salasilah berikut: bapanya, Diya’ al-Din ‘Umar, pernah berguru dengan
Abu al-Qasim al-Ansari (sahabat kepada al-Juwayni); dan al-Razi sendiri
mendalami falsafah di bawah al-Majd al-Jili, seorang murid kepada
Muhammad ibn Yahya al-Naysabari yang merupakan murid al-Ghazali
(al-Dhahabi, 2006, 43: 213; Ibn Kathir, 1993, h. 778). Al-Razi turut
dilaporkan telah menghafaz al-Shimil fi “llm al-Kalim karya al-Juwayni.
Melalui salasilah inilah al-Razi mewarisi metodologi kalam Ash‘ari yang

menjadi teras penyelesaiannya terhadap persoalan penisbahan “penipuan”

kepada Allah dalam tafsiran Surah al-Baqgarah: 9-10.

Berdasarkan maklumat daripada al-Dhahabi (2006, 43: 213-214),
Ibn Kathir (1993,778-779), dan al-Suytti (1976,
115), antara karya yang dinisbahkan kepada al-Razi termasuklah:

il.

iii.

iv.

vi.

vii.

Tafsir: Mafatih al-Ghayb (tidak sempat disempurnakan), 7afsir al-
Fatihah

Kalam: al-Matilib al-

‘Aliyah (karya terakhirnya yang tidak sempat disempurnakan), Niha
yat al-"Ugqil al-Arba‘in fi "Ilm al-Kalim, al-Muhassal, al-Bayin wa
al-Burhin fi al-Radd “ala Abl al-Zaygh wa al-Tughyin, al-

Mabahith al-"Imadiyyah, ‘Uyin al-Masa’il; Ta'sis al-

Taqdss fi Ta'wil al-Sifit; Irshad al-Nuzzar ila Latd'if al-

Asrar; Ajwibat al-Masd il al-Bukbariyyah, Tahsil al-Haqq, al-

Zubdah, al-Ma alim fi Usilal-Din; Sharh Asma’ Allah al-Husna

Usul figh: al-Mahsal fi Usil al-Figh, al-Muntakhab

Falsafah dan mantik: al-Mulakhkbas, Sharh al-Isharat, “Uyin al-
Hikmah

Perubatan: Sharh al-Kulliyyat li al-Qéanin

Bidang lain: risalah tentang ilmu firasat, Mandqib al-Shafi 7 serta al-
Sirr al-Maktamfi Mukbatabat al-Shams wa al-

Nujim yang dipertikaikan penisbahannya keranadidakwa ditulis unt
uk ibu kepada Khwarazm-

Shah dengan bayaran tertentu, walaupun penisbahannya kepada al-

Razi masih diperdebatkan

Tidak dapat dipastikan penisbahannya: Syarah bagi a/-
Mufassal karya al-Zamakhshari, a/-Wajiz karya al-Ghazal,
dan Sagt al-Zand karya Abu al-'Ala" al-

Ma'arri; sebuah karya ringkas tentang i iz al-
Quran yang mengandungi kritikanterhadap ahli nahu; serta satu kae

dah tersendiri dalam perdebatan figh perbandingan(khilaf)

Pada penghujung hayatnya, al-Razi dikatakan menyesali penglibatannya
yang amat mendalam terkait ilmu kalam. Ibn Kathir (1993, 780) merakam
kata-katanya sambil menangis: “Alangkah baiknya sekiranya aku tidak
menceburi ilmu kalam” (layzani lam ashtaghil bi ‘ilm al-kalam). Ibn al-
Salah, sebagaimana dipetik dalam Ibn al-‘Imad al-Hanbali (1986, 7: 41)
turut memetik kata-kata yang sama. Dalam wasiatnya kepada muridnya
Ibrahim ibn Abi Bakr al-Asbahani, al-Razi menegaskan: “Agamaku ialah
mengikut Rasulullah Muhammad %, dan kitabku ialah al-Quran yang
agung” (Ibn Kathir, 1993, 781-783).

Walau bagaimanapun, pengkaji berpandangan penyesalan al-Razi ini
perlu difahami dalam skopnya yang sebenar. Dalam wasiatnya yang
dirakam oleh Ibn Kathir (1993, 783), beliau sendiri menjelaskan niatnya
di sebalik kitab-kitab yang penuh dengan soalan-soalan rumit itu: “kerana
aku tidak bermaksud melainkan untuk memperkaya perbahasan,
mengasah pemikiran, dan bergantung sepenuhnya kepada Allah dalam
segala hal (fz inni ma aradtu illa takthira al-bahth, wa shahdha al-khatir,
wa al-i ‘timada fi al-kull "ali Allah)”. Pernyataan ini menunjukkan bahawa
yang disesali al-Razi bukanlah ilmu kalam secara keseluruhannya, tetapi
lebih khusus kepada aspek ghawdimid al-kalim iaitu isu-isu yang gelap dan
tidak berkesudahan serta gaya perdebatan yang memperbanyakkan
persoalan tanpa kepastian jawapan. Terdapat kemungkinan yang kuat
bahawa beliau menyesali pergantungan berlebihan kepada akal dan kaedah
falsafah sebagai jalan mencari kepastian tentang Allah, bukan penggunaan

prinsip-prinsip kalam Ash'ariyyah yang mantap dalam tafsiran al-Quran.

Pentingnya pembezaan ini untuk kajian ini: al-Razi tidak pernah

meninggalkan kaedahnya mengintegrasikan hujah kalam ke dalam tafsiran

al-Quran. Ia berterusan hingga ke akhir penulisan Mafirih al-Ghayb.
Malah, kesimpulan akhirnya bahawa “jalan al-Quran ialah jalan yang
paling sahih” selari dengan pendekatannya menggunakan perbezaan
qiradr sebagai alat membina hujah tanzih yang bersandar kepada teks

wahyu itu sendiri.

3.2 Pemetaan Bacaan Surah al-Baqarah: 9

Tafsiran al-Razi terhadap wa ma yukhadi ‘ina illa anfusahum perlu difahami
dengan teliti dari awal, kerana ayat ini sebenarnya mengandungi dua perkataan
berasingan daripada akar kata yang sama (kh-d-), dan hanya satu sahaja yang
dipertikaikan oleh para imam qurra’. Perkataan pertama, yukhidi ‘una Allaha wa
alladhina amaniz dibaca sama oleh ketujuh-tujuh imam qurra’ tanpa sebarang
perbezaan. Pertikaian sebenar terletak pada perkataan kedua iaitu wa mai
yukhdidi ‘inalyakhda ‘una illa anfusahum, di mana ketujuh-tujuh imam qurra’
terbahagi kepada tiga lawan empat. Nafi‘, Ibn Kathir, dan Aba ‘Amr membaca
yukhidi ‘ina, sama seperti perkataan pertama tadi, dengan itu mengekalkan
bunyi yang serupa antara kedua-dua bahagian ayat. Ibn ‘Amir daripada Syam
bersama tiga imam qurra’ daripada Kufah iaitu ‘Asim, Hamzah, dan al-Kisa’i
membaca yakhda ina. Pembahagian ini disahkan dengan tepat antaranya
sebagaimana yang dinyatakan oleh Ibn Zanjalah (1997, 87) bahawa Nafi‘, Ibn
Kathir, dan Aba ‘Amr membaca perkataan kedua dengan huruf a/if (iaitu,
yukhdidi ina), manakala imam qurra’ Syam dan Kufah membacanya tanpa alif
(yakhda ‘ina). Dari segi bilangan, bacaan yakhda ‘ina dipegang oleh imam qurra’
yang lebih ramai, termasuk ‘Asim, yang riwayatnya (melalui HafS) menjadi asas
kepada mashaf cetakan standard yang digunakan oleh majoriti besar umat Islam
hari ini.

Perbezaan antara kedua-dua bacaan ini membawa implikasi makna yang
berbeza. Dalam tatabahasa Arab, kata kerja yukhadi ‘ina dibina atas pola fi'ala
yang secara asasnya menandakan tindakan yang berlaku antara dua pihak secara
bersama (kesalingan), seperti “Zayd saling bertikaman dengan ‘Amr” yang bererti
kedua-dua pihak terlibat. Apabila pola ini digunakan dalam frasa yukhidi ‘ina
Allah, ia seolah-olah menggambarkan Allah sebagai pihak yang “turut serta”
dalam sebuah proses saling memperdaya. Inilah punca masalah akidahnya:

gambaran sebegini bertentangan dengan prinsip zanzih kerana ia mengandaikan

Allah boleh “ditipu balas” atau tidak sedar akan penipuan yang berlaku terhadap-
Nya. Kata kerja yakhda ‘ina pula, yang dibina atas pola asas tanpa unsur dua hala,
hanya bermaksud “mereka menipu” secara langsung tanpa sebarang implikasi
keterlibatan pihak lain. Perbezaan morfologi yang nampak kecil ini, justeru,
menjadi kunci kepada seluruh perbincangan akidah yang akan dipaparkan oleh
al-Razi.

Selain pembahagian 3 lawan 4 ini, al-Razi turut mencatatkan satu bacaan
ketiga yang jauh berbeza tarafnya: bacaan shddh yang dinisbahkan kepada Aba
Haywah, Beliau dilaporkan membaca perkataan pertama tadi sebagai yakhda ‘ina
Allah, bukan yukhadi ‘ina Allah. Bacaan ini berbeza dalam dua cara daripada
pertikaian tujuh imam qurri’ sebagaimana yang telah dijelaskan. Pertama, ia
berlaku pada perkataan pertama yang sebenarnya tidak dipertikaikan oleh sesiapa
pun. Kedua, ia hanya bacaan individu yang jarang digunakan, bukan bacaan yang
diriwayatkan secara rasmi. Oleh itu, seperti yang akan dibincangkan nanti, fungsi
bacaan ini dalam hujah al-Razi lebih terhad. Ia digunakan sekadar sebagai bukti
sokongan bagi satu kemungkinan makna yang ingin beliau tetapkan tentang

perkataan yukhadi ‘ina itu sendiri.

Jadual 1

Pemetaan bacaan Surah al-Bagarah: 9

Imam Tempat Kata Kerja Kata Kerja Taraf
Qurra’ Pertama Kedua

Nafi‘ Madinah | yukhddi‘ ina yukhidi‘ina Diiktiraf
Ibn Kathir | Makkah yukhadi‘ ina yukhidi‘ina Diiktiraf
Abt ‘Amr | Basrah yukhdidi‘ ina yukhadi ina Diiktiraf
Ibn ‘Amir | Sham yukhidi' ina yakhda' ina Diiktiraf
‘Asim Kufah yukhidi' ina yakhda' ina Diiktiraf
(riwayat

Hafs)

Hamzah Kufah yukhdidi‘ ina yakhda ina Diiktiraf
al-Kisa’i Kufah yukhadi ina yakhda' iina Diiktiraf
Abu Sham yakhda'ina tidak berkaitan | Shadh
Haywah

3.3 Mengekalkan Penyucian-Nya (Tanzih)

Menukar makna perkataan yuwkhidi ‘ina (saling memperdaya) kepada makna
yang lebih ringkas seperti yakhda ‘ina (memperdaya), pada dasarnya, adalah satu
cara untuk menyucikan Allah daripada sebarang kekurangan (zanzih).
Kepentingan cara ini hanya jelas apabila kita lihat bagaimana al-Razi turut
mengikut pendekatan para ulama Asha ‘irah terdahulu menangani sifat-sifat
“kesalingan” yang dinisbahkan kepada Allah. Sebenarnya, masalah pada ayat ini
hanyalah sebahagian daripada persoalan yang lebih besar: al-Quran berkali-kali
menyebut Allah melakukan makr (helah), istihzi’ (ejekan), kayd (tipu daya), dan
khida“ (penipuan) yang semuanya, jika difahami secara literal, seolah-olah
menunjukkan Allah mempunyai sifat kekurangan yang tidak selayaknya bagi-
Nya. Para ulama akidah terdahulu membina dua kaedah utama untuk menangani
ayat-ayat sebegini, dan kedua-dua kaedah ini boleh dilihat, dalam bentuk
awalnya, pada sumber-sumber yang menjadi rujukan al-Razi.

Kaedah pertama ialah memahami ayat itu sebagai “balasan setimpal”:
sifat yang nampak seperti kekurangan itu bukanlah sifat Allah yang sebenar,
tetapi balasan adil terhadap perbuatan jahat manusia. Ia cuma dinamakan dengan
perkataan yang sama supaya sedap didengar dan sepadan dari segi bahasa. Inilah
tepatnya cara al-Razi (1999, 2: 304) memahami kumpulan ayat yang beliau
himpunkan: Allahu yastahzi’u bihim (Allah membalas ejekan mereka) dalam
Surah al-Baqarah: 15, wa makaric makran wa makarni makran (mereka membuat
tipu daya dan Kami pun membalas dengan tipu daya) dalam Sarah al-Naml ayat
50, dan huwa khidi ‘whum (Dia membalas tipu daya mereka) dalam Sarah al-
Nisa’ ayat 142. Dalam ketiga-tiga contoh ini, apa yang disebut sebagai perbuatan
Allah sebenarnya cuma balasan-Nya terhadap perbuatan jahat manusia, bukan
sifat penipuan yang benar-benar ada pada Allah. Cara memahami sebegini sudah
lama diguna pakai dalam mazhab Asha‘irah. Al-Bagqillani (1987, 347), ketika
menjawab hujah Mutazilah bahawa Allah tidak mungkin mencipta perbuatan
zalim (kerana jika Dia mencipta kezaliman, maka Dia sendiri menjadi zalim),
menjelaskan satu perbezaan penting: manusia digelar zalim kerana dia sendiri
yang melakukan kezaliman itu untuk dirinya sendiri walaupun dilarang; tetapi
apabila Allah mencipta kezaliman, kezaliman itu adalah milik orang lain (iaitu
manusia yang melakukannya), bukan sifat Allah dan bukan perbuatan yang
dilakukan oleh-Nya sendiri. Ringkasnya, sifat zalim itu melekat pada orang yang

melakukannya, bukan pada Allah yang menciptakan kemampuan untuk berbuat
demikian.

Tafsiran yang sama, dengan penjelasan yang hampir serupa, turut
terdapat dalam kitab a/-Lubab karya Ibn ‘Adil (1998, 1: 338): “penipuan” Allah
terhadap golongan munafik bermaksud Allah melayan mereka secara zahir
mengikut hukum Islam di dunia ini (contohnya dari segi harta dan nikah),
sedangkan pada hakikatnya Allah tahu mereka golongan kafir. Justeru, ia sekadar
penangguhan balasan, bukan saling melakukan penipuan. Tafsiran yang sama ini
turut terdapat dalam karya Ibn ‘Adil, yang menulis lebih 100 tahun selepas al-
Rizi. Namun perlu diambil kira bahawa al-Lubib karya Ibn ‘Adil memang
diketahui banyak menghimpunkan pandangan daripada Mafatih al-Ghayb;
justeru kehadiran tafsiran yang sama ini belum semestinya membuktikan ia
diterima secara bebas daripada pengaruh al-Razi. Yang lebih penting ialah bahawa
tafsiran ini selaras dengan prinsip tanzih yang sudah digunakan oleh para ulama
Asha‘irah terdahulu seperti al-Bagillani.

Selain kaedah balasan setimpal di atas, al-Razi turut memperkenalkan
satu strategi kedua yang berbeza pendekatan: bukan memahami semula makna
penipuan itu, tetapi mempersoalkan sama ada pola /7 ‘ala itu sendiri semestinya
membawa makna dua hala sejak awal. Di sini, al-Razi (1999, 2: 304) secara
terang-terangan memetik al-Zamakhshari (1987, 1: 58) selaku pengarang a/-
Kashshif yang berhujah bahawa pola fi ‘ala dalam bahasa Arab tidak semestinya
menandakan tindakan dua hala. Ia boleh juga berfungsi sekadar sebagai
penguatan kepada kata kerja biasa, seperti frasa gdzalahu yang boleh bermaksud
hanya "dia membunuhnya" tanpa sebarang tindakan balas. Atas dasar ini,
yukhaidi'ina boleh dibaca dengan makna yang sama seperti yakhda ‘ina iaitu
“mereka menipu” tanpa implikasi bahawa Allah turut terlibat dalam sebarang
proses timbal balik. Bacaan shidh Aba Haywah, yang menggunakan pola biasa
yakhda ‘ana Allih pada kata kerja pertama, berfungsi sebagai bukti sokongan bagi
tafsiran ini: ia menunjukkan bahawa pembaca terdahulu sendiri memahami
kedua-dua pola itu sebagai membawa makna yang setara.

Lebih menarik di sini ialah fakta bahawa al-Razi terbuka menerima pakai
hujah al-Zamakhshari yang bermazhab Mu ‘tazilah pada titik ini. Hal ini bukan
sesuatu yang luar biasa dalam tradisi tafsir, tetapi ia menunjukkan sesuatu yang
penting: bahawa pada persoalan #nzih yang asas iaitu bahawa Allah tidak boleh

disamakan dengan makhluk dalam sebarang proses saling menipu dan kedua-dua



QURANICA, S.I.16, October 2026 Variasi Qira’at ... Mohamad Razif| 212

mazhab bersepakat sepenuhnya, walaupun mereka akan berselisih tajam tentang
persoalan perbuatan Allah pada ayat seterusnya. Pertemuan pendapat antara dua
mazhab yang bercanggah ini, justeru, mengukuhkan lagi kedudukan prinsip
tanzih sebagai asas yang tidak boleh dipertikaikan dalam tradisi kalam Islam.
Prinsip ini memang sudah menjadi pegangan tetap dalam mazhab
Ashairah dan turut disahkan oleh kitab-kitab akidah yang lain. Prinsip bahawa
Allah Maha Suci sepenuhnya daripada sebarang kekurangan adalah prinsip yang
sama yang digunakan oleh al-Ash “ari dan al-Bagqillani apabila mereka menangani
ayat-ayat al-Quran yang samar maksudnya (al-sifir al-khabariyyah). Justeru,
pendekatan al-Razi dalam mentafsir Surah al-Baqarah ayat 9 ini paling baik
difahami sebagai satu contoh bagaimana beliau menggunakan ilmu gird 4t untuk
mengaplikasikan prinsip akidah umum yang telah diwarisinya turun-temurun

daripada para pemuka mazhab Asha'irah sendiri.
3.4  DariIsu “Saling Memperdaya” Kepada Isu Perbuatan Allah

Perbincangan al-Razi kini berpindah daripada isu “saling memperdaya” kepada
satu persoalan akidah yang lebih besar iaitu perbuatan Allah. Ini berlaku pada
ayat fi quliubihim maradun fa zidahum Allihu maradi (Dalam hati mereka
(golongan yang munafik itu) terdapat penyakit (syak dan hasad dengki), maka
Allah tambahkan lagi penyakit itu kepada mereka...). Di sinilah baru jelas
kelihatan betapa telitinya pemikiran al-Razi dalam ilmu akidah. Persoalannya
mudah tetapi tajam: jika “penyakit” di sini bermaksud kekufuran dan kejahilan,
dan Allah “menambahkan”nya, bukankah ini bermakna Allah sendiri yang
mencipta kekufuran itu? Inilah sebenarnya perbezaan pendapat utama antara dua
mazhab besar dalam ilmu kalam, dan al-Razi melalui metodologinya dalam
Mafitih  al-Ghayb, mengemukakan pandangan daripada kedua-dua mazhab
secara adil sebelum memberikan pendiriannya sendiri.

Pandangan Mu'tazilah yang dikemukakan al-Razi ialah bahawa setiap
manusia mencipta sendiri perbuatannya, menerusi kuasa yang dikurniakan Allah
kepadanya. Allah sama sekali tidak boleh dikatakan mencipta perbuatan hamba-
hamba-Nya. Al-Juwayni (1987, 120) menjelaskan pertentangan ini dengan tepat
dalam kitab Luma * al-Adillah. Menurutnya, hanya Allah Pencipta segala sesuatu
yang baharu, tiada pencipta lain selain-Nya; berbanding pendapat Mu ‘tazilah

yang berkata setiap manusia mencipta perbuatannya sendiri dengan kuasanya

sendiri, dan Allah tidak boleh dikatakan berkuasa ke atas perbuatan hamba-
hamba-Nya. Bagi membantah pandangan tersebut, Al-Juwayni membawakan

dalil daripada Surah al-Nahl: 17.

é’ \/}) b}jﬁsz jéjééj;_’, ‘; ufcs :Bj;:‘ u.h;i

“Kalau sudah demikian, adakah Allah yang menciptakan semuanya
itu sama seperti makhluk-makhluk yang tidak menciptakan

sesuatu?”

Allah memuji diri-Nya sendiri kerana mencipta, dan pujian itu tidak
bermakna sekiranya penciptaan itu turut dikongsi oleh makhluk. Inilah asas
hujah yang digunakan al-Razi. Penting untuk diperhatikan bahawa al-Razi tidak
memisahkan kedua-dua perbincangan perbezaan giri‘it pada ayat 9 dan
perdebatan kalam pada ayat 10, sebagai dua isu berasingan yang kebetulan
disebut berturutan. Sebaliknya, dalam Mafatih al-Ghayb (1999, 2: 304), beliau
membacanya sebagai satu kesinambungan perbincangan dalam satu blok tafsir
yang sama. Logiknya, setelah beliau selesai menentukan bahawa konsep “saling
memperdaya” tidak boleh dinisbahkan kepada Allah secara literal dan bahawa
makna sebenar ayat itu ialah penipuan golongan munafik yang realitinya
menimpa diri mereka sendiri, al-Razi terus melihat ayat fi qulibihim maradun fa
zadahum Allahu marada sebagai lanjutan kepada persoalan yang sama: apakah
sebenarnya perbuatan Allah terhadap golongan munafik ini? Kedua-dua ayat itu,
dalam pembacaan al-Razi, berkongsi satu persoalan akidah yang sama: persoalan
tentang bagaimana menggambarkan tindakan Allah terhadap makhluk-Nya
tanpa menjejaskan kesucian dan keadilan-Nya. Inilah sebabnya penyelesaian
perbezaan gira Gt pada ayat 9 dan perbahasan af 4/ Allah pada ayat 10 tidak boleh
difahami secara berasingan. Ia adalah dua lapisan perbincangan yang saling
menyokong dalam satu rangka hujah yang menyeluruh.

Al-Razi mengemukakan 5 hujah Mu‘tazilah menentang dakwaan bahawa
Allah mencipta kekufuran, dan kelima-lima hujah ini semuanya berdasarkan
pegangan Mu ‘tazilah bahawa baik dan buruk boleh ditentukan oleh akal semata-
mata. 5 hujah tersebut adalah:

i.  Golongan kafir amat bersemangat mencari kelemahan untuk
mengkritik al-Quran, sedangkan jika benar Allah mencipta
kekufuran dalam diri mereka, tentu mereka akan bertanya kepada
Nabi Muhammad %, “Jika Allah sendiri jadikan kami kufur,
kenapa pula Kau suruh kami beriman?”.

ii.  Jika Allah mencipta kekufuran, maka Dia juga boleh sahaja
menzahirkan mukjizat di tangan seorang pendusta, dan ini akan
meruntuhkan seluruh asas bukti kenabian serta menjadikan usaha
mentafsir al-Quran sia-sia sahaja;

iii. ~ Allah mencela golongan munafik kerana kekufuran mereka,
sedangkan tidak adil mencela sesuatu yang dicipta oleh pihak lain
di dalam diri seseorang;

iv.  Allah mengancam mereka dengan “azab yang pedih,” sedangkan
tidak wajar diazab kerana sifat yang ditanam pada diri seseorang,
sama seperti seseorang tidak diazab kerana warna kulit atau
ketinggiannya;

v.  Allah mengaitkan keadaan mereka dengan pendustaan mereka

sendiri.

Semua hujah ini berdiri atas satu andaian iaitu baik dan buruk, layak dipuji
dan layak dicela, sudah boleh ditentukan oleh akal manusia walaupun sebelum
turunnya wahyu.

Andaian inilah yang ditolak oleh para ulama Asha‘irah dan menjadi ikutan
al-Razi. Kritikan inilah juga yang membawa kepada penyelesaian yang
difokuskan dalam perbincangan al-Razi. Al-Ash‘ari sendiri (m. 324H), dalam /-
Ibanah (2025, 506), menjawab golongan Qadariyyah dengan hujah yang selari:
sepertimana Allah tidak mengajar hamba-Nya sesuatu yang Dia sendiri tidak
tahu, begitu juga Dia tidak memberi kuasa kepada hamba-Nya untuk melakukan
sesuatu yang Dia sendiri tidak mampu lakukan. Maka, jika seorang hamba diberi
kuasa untuk kufur, Allah tentulah mampu mencipta kekufuran itu padanya; dan
memandangkan kekufuran termasuk dalam apa yang Allah kehendaki, maka Dia
telah pun menciptakan dan menakdirkannya sepertimana Allah menyifatkan
Zat-Nya sebagai “Maha Melakukan apa yang Dia kehendaki” (Surah Had:107).

Al-Bagqillani (1987, 347) pula menerangkan bagaimana penciptaan ini
tidak menjadikan Allah berdosa: walaupun Allah yang mencipta perbuatan itu,
manusialah yang “memperoleh”nya menerusi kuasa yang wujud pada dirinya
sendiri ketika melakukannya. Inilah yang membezakan perbuatan pilihan (seperti
mencuri) daripada gerakan paksaan semata-mata (seperti tangan yang
menggeletar akibat penyakit). Justeru manusialah yang menanggung dosa
perbuatan itu, sama seperti prinsip yang disebut sebelum ini, bahawa sifat
kekurangan itu melekat pada yang melakukannya, bukan pada Allah yang
menciptakan kemampuan untuk berbuat demikian. Al-Ghazali (m. 505H) pula,
dalam kitab al-Igtisad fi al-I tiqad (2004, 89), mengemukakan hujah yang lebih
tajam terhadap asas epistemologi Mutazilah. Beliau menghujahkan bahawa
Allah boleh membebankan hamba-Nya dengan sesuatu yang tidak mampu
mereka tanggung. Dia tidak semestinya melakukan apa yang terbaik untuk
mereka. Ganjaran bagi ketaatan dan hukuman bagi maksiat bukan satu
kewajipan ke atas-Nya, dan tiada apa pun yang wajib ke atas manusia melalui
akal semata-mata melainkan melalui wahyu. Bagi al-Ghazali, konsep “baik” dan
“buruk” ditentukan oleh syarak, bukan oleh akal manusia.

Setelah pegangan-pegangan ini dibentangkan, al-Razi menyimpulkan
bahawa hujah-hujah Mu‘tazilah yang telah dihimpunkannya tidak berdiri
kukuh. Mencela dan menghukum seseorang kerana kekufuran yang Allah
ciptakan bukanlah satu ketidakadilan, kerana keadilan itu sendiri bukan piawaian
yang ditentukan akal manusia sebelum datangnya perintah Allah. Penciptaan
kekufuran oleh Allah juga tidak bermakna Dia mengesahkan kebenaran pendusta
itu, kerana kekuatan bukti mukjizat bergantung kepada ketetapan Allah sendiri,
bukan hubungan yang mesti diterima akal.

Secara ringkas, ia mendedahkan keseluruhan perbezaan pendapat antara
Asha‘irah dan Mu'tazilah tentang siapa mencipta perbuatan manusia. Begitu
juga sama ada baik dan buruk ditentukan akal atau wahyu. Kesemua ini
dibincangkan oleh al-Razi tepat pada titik di mana persoalan bacaan al-Quran
(termasuk beberapa lagi perbezaan bacaan pada ayat ke-10 yang dicatatkan Ibn
Khalawayh, 1980, 68) bertemu secara langsung dengan kata-kata yang membawa
implikasi akidah sebagaimana yang telah dibincangkan. Oleh itu, perbezaan
bacaan dan perbahasan akidah dilihat seiring dalam ayat yang sama dan bukti
paling kukuh bagi hujah utama artikel ini iaitu bagi al-Razi, ilmu gird 4t dan ilmu

akidah juga saling berkait rapat antara satu sama lain.

Apabila dilihat secara menyeluruh, tafsiran al-Razi terhadap Surah al-
Baqarah ayat 9-10 ini mendedahkan tiga lapisan perbincangan yang saling
bertaut. Lapisan pertama ialah lapisan morfologi-linguistik: pertikaian antara
pola fi‘ala dan pola asas menentukan sama ada ayat itu mengandaikan
keterlibatan Allah dalam sebuah proses timbal balik. Lapisan kedua ialah lapisan
tanzih: menerusi dua strategi yang diwarisi daripada tradisi Asha‘irah iaitu
strategi balasan setimpal dan strategi pengurangan makna, al-Razi menyelesaikan
pertikaian morfologi itu sedemikian rupa sehingga kesucian Allah terpelihara.
Lapisan ketiga ialah lapisan kalam: penyelesaian pada lapisan kedua terus
membuka perbahasan yang lebih besar tentang perbuatan Allah (af'al Allah),
yang melibatkan jawapan Asha‘irah terhadap 5 hujah Mu'tazilah menerusi
doktrin kasb dan penolakan nilai moral semata-mata akal.

Apa yang membezakan pendekatan al-Razi daripada mufassir lain ialah
cara ketiga-tiga lapisan ini dimasuki melalui satu pintu yang sama jaitu perbezaan
qiraar. Bagi kebanyakan mufassir, catatan girdzr ialah satu perkara, dan
perbahasan kalam jalah perkara yang lain. Keduanya mungkin muncul dalam
tafsiran ayat yang sama, tetapi tidak semestinya saling menyokong. Bagi al-Razi,
sebaliknya, variasi girdt bukan sahaja relevan kepada perbincangan bahasa,
tetapi menjadi titik tolak kepada perbincangan akidah. Pilihan antara bacaan-
bacaan itulah yang menentukan hala tuju keseluruhan analisis teologinya. Inilah
yang menjadikan pendekatannya istimewa dan layak dikaji sebagai satu dimensi

tersendiri dalam metodologi tafsirnya.

3.5 Qira’at sebagai Instrumen Akidah

Keseluruhan analisis ini menunjukkan bahawa dalam Mafitih al-Ghayb,
perbezaan bacaan al-Quran bukan sekadar hiasan bahasa, tetapi sesuatu yang
penting dalam membina hujah akidah. Perbezaan bacaan yukhidi ‘ina dan
yakhda ‘ina pada Surah al-Baqarah ayat 9 menjadi cara al-Razi mengukuhkan
kepercayaan bahawa Allah Maha Suci daripada dituduh memperdaya secara
literal. Bacaan shidh Abu Haywah pula digunakan sebagai bukti tambahan bagi
tafsiran yang lebih tepat dari segi akidah. Manakala peralihan kepada ayat fz
zddahum Allahu marada menunjukkan al-Razi membaca petikan ini sebagai satu
perbincangan akidah yang menyeluruh, iaitu tempat perbezaan bacaan dan

perbahasan pegangan agama bertemu.

Apa yang paling ketara jalah pendekatan al-Razi melayan perbezaan bacaan
itu sendiri. Beliau tidak menjadikannya isu tatabahasa yang perlu diselesaikan
dahulu sebelum tafsiran “sebenar” bermula. Sebaliknya, penyelesaian bagi giraar
itulah yang menjadi hujah akidahnya. Pilihan antara bacaan ywkhidi ina dan
yakhda ‘ina tidak hanya menentukan makna ayat, tetapi menentukan sama ada
Allah boleh dilihat terlibat dalam sesuatu yang menjejaskan kesucian-Nya.
Dengan kata lain, variasi qira'at berfungsi sebagai bukti linguistik-semantik
dalam rangka hujah yang lebih luas, bukan sebagai pencetus masalah akidah
secara langsung.

Ini mengesahkan hujah utama artikel ini. Bagi al-Razi, ilmu gird ¢ turut
membekalkan hujah tentang apa yang boleh dan tidak boleh dikatakan tentang
Allah. Gambaran sarjana selama ini tentang Mafitih al-Ghayb sebagai tafsiran
berasaskan akal yang sarat dengan ilmu kalam sebenarnya belum cukup lengkap.
Bukan sahaja al-Razi membawa masuk akidah ke dalam tafsirannya, malah beliau
menjadikan ilmu gird'r itu sendiri sebagai satu sumber hujah akidah yang
tersendiri.

Dapatan ini turut memberi kesan kepada dua andaian yang lazim dalam
kajian al-Quran. Pertama, kajian tentang giri az, baik dalam tradisi Islam klasik
mahupun kajian akademik moden, cenderung melihatnya sebagai bidang yang
berdiri sendiri, terpisah daripada perbahasan akidah. Kedua, kajian tentang
pemikiran akidah al-Razi pula cenderung menumpukan kepada karya-karya
kalamnya yang khusus seperti al-Matalib al-‘Aliyah dan al-Arba‘in, bukan
kepada cara beliau membina hujah akidah dalam sebuah karya tafsir. Kajian ini
mencadangkan kedua-dua andaian tersebut perlu disemak semula, sekurang-
kurangnya bagi kes al-Razi, sempadan antara ilmu ¢i7i%r dengan ilmu akidah
telah pun dilunturkan dan diintegrasikan dengan amat baik.

Persoalan yang timbul seterusnya ialah sejauh mana kaedah ini digunakan
al-Razi di tempat-tempat lain dalam kitabnya. Tinjauan awal menunjukkan
corak yang sama berkemungkinan berulang pada Surah Maryam ayat 34, iaitu
tempat perbezaan bacaan pada perkataan gaw! al-haqq dikaitkan terus dengan
perbahasan akidah tentang kedudukan Nabi Isa. Namun pengesahan corak ini
memerlukan kajian berasingan yang tersendiri, dan berada di luar skop artikel

ini.

4. KESIMPULAN

Artikel ini menganalisis satu hujah khusus dalam Mafarih al-Ghayb karya Fakhr
al-Din al-Razi, iaitu bahawa perbezaan qira'at berfungsi sebagai alat untuk
membina hujah akidah, khususnya berkaitan sifat Allah, perbuatan-Nya, dan
kesucian-Nya. Tafsiran Surah al-Baqarah ayat 9-10 menunjukkan dan
menyokong hujah ini.

Tiga dapatan utama telah disimpulkan daripada kajian ini:

Pertama, perbezaan antara bacaan yukhidi ‘ina dan yakhda ‘ina, disokong
pula oleh bacaan shidh Abu Haywah, menjadi cara al-Razi mengukuhkan
kesucian Allah daripada dituduh memperdaya secara literal. Pilihan antara
bacaan-bacaan inilah yang menentukan sama ada tafsiran yang menjejaskan
kesucian Allah dibenarkan atau tidak. Kedua, penyucian Allah (zanzih) yang
dicapai di sini bukanlah sesuatu yang baharu. Ia penerapan satu prinsip lama
dalam mazhab Asha‘irah: apabila al-Quran menyebut Allah melakukan makr
(helah), istihza' (ejekan), atau khidi‘ (penipuan), ia difahami sebagai balasan adil
terhadap perbuatan manusia, bukan sifat yang layak dinisbahkan kepada Allah.
Ketiga, peralihan daripada perbahasan "saling memperdaya" kepada ayat fz
zadahum Allahu maradi menunjukkan al-Razi membaca kedua-dua ayat ini
sebagai satu perbincangan akidah yang menyeluruh. Di sini, perbezaan bacaan
bertemu terus dengan perbahasan tentang siapa mencipta perbuatan manusia —
isu yang memisahkan Mu'tazilah dan Asha‘irah, sepertimana dijelaskan al-
Juwayni dan diputuskan menerusi pegangan al-Ash‘ari, al-Bagqillani, dan al-
Ghazali.

Namun perlu ditegaskan bahawa satu petikan sahaja belum memadai
untuk membuktikan kaedah ini digunakan secara sistematik di seluruh Mafirih
al-Ghayb. Untuk kesimpulan yang lebih menyeluruh, satu tinjauan lengkap perlu
dilakukan terhadap semua tempat al-Razi mencatatkan perbezaan bacaan,
dengan memisahkan yang digunakan untuk tujuan akidah daripada yang sekadar
isu bahasa atau hukum. Sebagai permulaan, Surah Maryam ayat 34 menawarkan
satu titik tolak yang wajar diteliti, memandangkan perbezaan bacaan pada

perkataan gaw! al-haqq di situ turut dikaitkan dengan perbahasan akidah.

Tinjauan sedemikian perlu memberi perhatian khusus kepada satu
perkara: ayat-ayat yang mempunyai perbezaan bacaan masyhur dengan potensi
akidah yang jelas, tetapi tidak digunakan al-Razi untuk tujuan akidah. Kes-kes
sebeginilah yang akan membuktikan penggunaan giri 7t oleh al-Razi adalah satu
pilihan yang disengajakan, bukan sesuatu yang dilakukan secara automatik setiap
kali peluang timbul.

Akhir sekali, perlu dinyatakan bahawa kajian ini tidak menilai ketulenan
sejarah atau taraf sah bacaan-bacaan itu sendiri. Tumpuannya semata-mata
kepada bagaimana al-Razi menggunakan bacaan-bacaan tersebut dalam
tafsirannya. Sekiranya tinjauan yang lebih luas mengesahkan corak yang
ditunjukkan dalam kajian ini, hujah bahawa Mafirih al-Ghayb mengintegrasikan
ilmu bacaan al-Quran dengan ilmu akidah akan beralih daripada sekadar
gambaran awal kepada pembuktian yang lebih kukuh.

